TAJUK KHUTBAH JUMAAT

Siri: 47 /2021

HARTA ADALAH AMANAH
ALLAH

28 Rabiul Akhir 1443 H
Bersamaan

03 Disember 2021

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang telah
disediakan oleh Jabatan Hal Ehwal Agama Terengganu
adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.




KHUTBAH PERTAMA

Sempena dengan hari yang mulia ini saya berpesan kepada tuan-tuan serta diri saya
sendiri, marilah kita sama-sama berusaha meningkatkan ketaatan dan ketagwaan
kepada Allah s.w.t dengan melaksanakan segala suruhanNya dan meninggalkan
segala laranganNya. Sesungguhnya hanya orang-orang yang bertagwa sahaja yang

akan mendapat kejayaan di dunia dan di akhirat. Tajuk khutbah pada hari ini ialah :
Harta Adalah Amanah Allah

Sidang Jumaat yang dirahmati Allah sekalian!

Harta merupakan amanah Allah yang wajib diuruskan dengan baik mengikut
landasan yang ditetapkan oleh syariat Islam. Ini adalah kerana, salah satu daripada
empat perkara yang akan ditanya kepada setiap orang hamba di hari kiamat nanti
lalah hartanya, iaitu: dari mana ia diperolehi dan ke mana ia dibelanjakan. Firman

Allah dalam surah at-Taghabun ayat 15:

Yang bermaksud:Sesunggguhnya harta-benda kamu dan anak-anak kamu itu

hanyalah menjadi ujian, dan disisi Allah jualah pahala yang besar.

Justeru, menjadi tanggungjawab manusia untuk berusaha mencari dan
mendapatkan harta sebagaimana yang diperintah oleh Allah s.w.t. Malah, rezeki
yang diperolehi hasil usaha sendiri melalui jalan yang diharuskan oleh syarak
merupakan rezeki yang paling baik berbanding dengan rezeki yang diperolehi

dengan cara meminta-minta simpati orang lain. Sabda Rasulullah s.a.w:

Yang bermaksud:Makanan yang lebih baik untuk dimakan oleh seseorang adalah
makanan yang hasil dari usaha tangannya sendiri dan sesungguhnya Nabi Allah

Daud a.s. memakan makanan yang hasil dari usaha tangannya sendiri’
(H.R. Bukhari)

Sidang Jumaat yang dimuliakan Allah sekalian!

Harta juga merupakan wasilah atau alat bagi mendapatkan kebahagiaan hidup di

dunia dan di akhirat. Firman Allah dalam surah al Kahfi ayat 46:

Yang bermaksud: Harta benda dan anak pinak itu, ialah perhiasan hidup di dunia;

dan amal-amal soleh yang kekal faedahnya itu lebih baik pada sisi Tuhanmu

sebagai pahala balasan, dan lebih baik sebagai asas yang memberi harapan.

Ayat ini menjelaskan bahawa harta kekayaan dan anak pinak yang ramai
merupakan perhiasan dunia dan sumber kebahagiaan hidup. Namun begitu, amalan
solih yang dikerjakan termasuk menggunakan harta ke jalan yang dituntut oleh

syariat Islam itu lah yang lebih utama dan lagi diberkati.
Sidang Jumaat yang diberkati Allah sekalian!

Oleh itu perlu disedari bahawa harta yang diamanahkan oleh Allah perlu diuruskan

mengikut syariat Islam. Antaranya ialah:

Pertama: Memastikan harta itu diperolehi melalui jalan yang halal, tiada unsur riba,
penipuan, penyelewengan, khianat, rasuah dan sebagainya. Firman Allah dalam

surah al Nisa’ ayat 29:

Yang bermaksud: Wahai orang-orang yang beriman, janganlah kamu makan
(gunakan) harta-harta kamu sesama kamu dengan jalan yang salah (tipu, judi dan
sebagainya), kecuali dengan jalan perniagaan yang dilakukan secara suka sama

suka di antara kamu, dan janganlah kamu berbunuh-bunuhan sesama sendiri.

sesungguhnya Allah sentiasa mengasihani kamu.

4



Kedua: Memastikan harta tersebut juga dibelanja atau digunakan hanya pada
perkara-perkara yang diredhai oleh Allah seperti mengeluarkan zakat, menunaikan
Ibadat haji, berwakaf dan bersedekah kepada golongan yang memerlukannya lebih-
lebih lagi dalam situasi sekarang ini dan lain-lain. Firman Allah dalam surah al-
Bagarah, ayat 177:

Yang bermaksud: dan mendermakan harta yang dicintainya kepada kerabatnya,
anak-anak yatim, orang miskin, orang yang musafir, orang yang meminta-minta,
orang yang memerdekakan hamba abdi; orang mendirikan sembahyang, serta
mengeluarkan zakat, dan perbuatan orang yang menyempurnakan janjinya apabila
mereka berjanji orang yang sabar dalam masa kesempitan, dan kesakitan, dan
dalam peperangan. Mereka itulah orang-orang yang benar ( beriman dan

mengerjakan kebajikan); dan mereka itulah juga orang yang bertakwa.

Ketiga: Hindarkanlah diri dari membelanjakan harta pada jalan yang haram, bersifat
bakhil, boros iaitu berlebih-lebihan dalam perbelanjaan melebihi keperluan. Sifat
hamba yang beriman dan diredhai Allah ialah sifat bersederhana, tidak boros dan

tidak bakhil. Firman Allah dalam surah al Furgan ayat 67:

Yang bermaksud:Dan juga mereka (yang diredhai Allah itu ialah) yang apabila
membelanjakan hartanya, tiadalah melampaui batas dan tiada bakhil kedekut; dan
(sebaliknya) perbelanjaan mereka adalah betul sederhana di antara kedua-dua

cara (boros dan bakhil) itu.

Kesimpulannya, uruskanlah harta yang dimiliki dengan cara yang betul supaya ia
menjadi wasilah atau alat untuk mendatangkan kesenangan dan kebahagiaan
dalam kehidupan dunia ini dan menerbitkan pula segala amal soleh bagi

mendapatkan kesenangan dan kebahagian hidup di akhirat nanti.

Yang bermaksud:Dan tuntutlah dengan harta kekayaan yang telah dikurniakan
Allah kepadamu akan pahala dan kebahagiaan hari akhirat dan janganlah engkau
melupakan bahagianmu (keperluan dan bekalanmu) dari dunia; dan berbuat
baiklah (kepada hamba-hamba Allah) sebagaimana Allah berbuat baik kepadamu
(dengan pemberian nikmat-Nya yang melimpah-limpah); dan janganlah engkau
melakukan kerosakan di muka bumi; Sesungguhnya Allah tidak suka kepada

orang-orang yang berbuat kerosakan ".

(Surah Al Qasas -77)

KHUTBAH KEDUA

Marilah juga kita memperbanyakkan ucapan selawat dan salam kepada Rasulullah

SAW sebagaimana firman Allah dalam surah al-Ahzab ayat 56:

Ya Allah selamatkan kami dan seluruh ummah Islam di mana jua mereka berada.
Satukanlah persaudaraan dan perpaduan ummat Islam dengan ikatan yang erat dan
kukuh. Mantapkanlah iman kami dan teguhkanlah pegangan kami menurut ahli
sunnah wal jamaah, peliharakanlah kami dari amalan dan pegangan agidah yang

menyeleweng.

Ya Allah, bantu dan kasihilah kami dan seluruh ummat Islam dari kesusahan, wabak
dan bala bencana. Lenyapkanlah wabak covid 19 dari bumiMu ini Ya Allah.. Ya
Rahman.. Ya Rahim..

